Die monoloog pla vreeslik
Deur Gawie Snyman, ‘n Storieverteller en ‘n Dromer. In sy vryetyd is hy Leraar van Delmas-Wes Gemeente.  Gepubliseer in die jongste Jonk-eTydskrif:

Vir ‘n geruime tyd al pla dit my dat eredienste monoloë is. Geleenthede waar een persoon praat en die res luister. Dit bots eenvoudig met die manier waarop mense leer in die tyd waarin ons lewe. Daar is hierdie hele beweging na interaktief, na dialoog eerder as monloog en na gesprek eerder as debat. As ons eredienste nie hiermee rekening hou nie gaan ons eredienste lewensvreemd raak en gaan mense belangstelling verloor, nie in God nie maar in ons manier van doen.
In ons gemeente het ons ‘n span wat Maandaeaande saam beplan aan die erediens. Ons doen elke keer moeite om saam te besluit waar wat sal inpas, watter musiek en drama’s die boodskap sal ondersteun en hoe lank elke item moet duur. Een mooi dag besluit ons toe om ‘n risiko te neem. Ons besluit om ruimte te laat waarin God se Gees kan werk en kan doen wat Hy wil. Die gevolg daarvan het my verstom en natuurlik op ‘n ander manier verstom as wat ek verwag het... Lees volle artikel hier:
Voor kerk staan ek altyd saam met ‘n hele paar ander mense by die deure om mense te groet en welkom te heet. Ek word die oggend voorgestel aan mense wat skuins oorkant die kerk in ‘n woonstel bly. Hulle is eerstekeer besoekers en het twee seuntjies. Die jongste het ‘n borselkop maar oor ‘n ander rede as wat gewoonlik die geval is. Hy kry chemo. Gaan glo die volgende week in vir nog ‘n behandeling. Uit die aard van die saak bly die moedige vierjarige in my gedagtes deur die afkondigings, die lofliedere en selfs die preek. Na die preek kondig ek aan dat ons ‘n moment gaan hê waarin ons na aanleiding van dit wat ons vanoggend gehoor het, gewoon gaan wag op die Heilige Gees en waarin enige iemand wat gelei voel ‘n profetiese woord, ‘n visioen, ‘n droom of ‘n getuienis met die gemeente kan deel. Ek gaan neem my plek in en wag met die beklemming wat elke dominee goed ken meer op iets om te gebeur as op die Heilige Gees. Niks gebeur nie.

Net toe ek wou opstaan en in gebed voorgaan kom ‘n ouderling na my toe en fluister dat die Here dit op sy hart druk dat ons moet bid vir die seuntjie wat hierdie week chemo behandeling gaan kry (hy het by my gestaan toe die nuwe mense aan my voorgestel is en self ‘n paar jaar terug ‘n seun aan kanker verloor). Ek kyk rond en sien nie die seuntjie raak nie. Ek vra dat hy moet staan. Ek glo die Here het dit so beskik dat die seuntjie hierdie spesifieke oggend ‘n verkeerscone oranje baadjie aanhet. Die seuntjie staan op sy bank sigbaar soos ‘n ligtoring op ‘n donker aand. Die mense se koppe draai om, almal sien die seuntjie. Ek roep hom vorentoe en heel kalm kom hy vorentoe. Mense kom spontaan uit die banke, lê die kind die hande op en bid vir sy genesing. Hierna kom die een na die ander persoon spontaan vorentoe met getuienisse en boodskappe vir die gemeente. Na die diens is daar minder mense as altyd wat vir my sê die preek was goed maar meer mense as ooit te vore wat sê die diens was ‘n belewenis, ‘n ontmoeting met God.

So van nou af gaan ek elke keer hard probeer om uit die pad te staan sodat God kan werk al vra dit watter risiko’s. Die Here weet ons het meer as goeie preke nodig in ons samekomste. Join jy my?

